
తలఁపఁ గులాంగనారతి సుతప్రద మేమిసుఖంబు వేశ్యతోఁ

గలయుట ద్రవ్యహానికిని గారణ మింతియె సందుగొందియిం

తులయెడపొందు లన్న నతిదూష్య మగు న్బహుయత్నలభ్యతన్

దలగొనునన్యభామలరతంబె రతంబు జగన్నుతంబుగన్.

గరగరి కైనదై నెనరు గల్గినదై నెఱనీటుకత్తెయై

పరువపునిండుజవ్వనపుబాగరి నాగరికంపుఁబ్రోడయై

మురుపగునవ్వుమోముదయి ముద్దులగుమ్మయి ముచ్చటైనదై

సురతకళాప్రవీణ యగుసుందరి యందఱికిన్ లభించునే.

	గీ.	
జాఱుకొప్పును నగుమోము చలువచీర

మెఱుఁగుఁగమ్మలు జిగిమోవి మెఱయునింతి

కన్నులను దోఁచుచున్నది గాని చేతి

కబ్బ దద్దంబులోఁ దోఁచులిబ్బిపగిది.

జిలిబిలిచెమ్మట ల్దొలుకుచెక్కులు ముద్దులమోవినొక్కులున్

సొలపులకన్నుదోయి యరసొక్కులు వీడకు మన్న మ్రొక్కులున్

బెళుకులపావురాపలుకుపెక్కులు మైసిరి వింతటెక్కులున్

గలిగిన నీరతంబు లిఁకఁ గందునె యిందునిభాననామణీ!

	శా.	
ఔనే ముద్దులగుమ్మ! కుల్కి తవునే యందంపుఁ బూరెమ్మ హౌ

సౌనే చక్కదనాలయిక్క! యిది యౌ యబ్జాస్త్రుచేఢక్క! మే

లే నీలాలక! యంచు నే బొగడ నెంతేవింత పుంభావకే

ళీనాట్యంబున నన్ను నేలినవగ ల్నే నెంతు కాంతామణీ!



	 







	చ.	
కలఁగినకొప్పుతోఁ జిటిలుగంధముతో విడఁబడ్డఱైకతో

కలిరులవిల్తుపాళె మొకతట్టు తళుక్కనుకట్టుఁగొంగుతో

సొలపులకన్నుల న్నిదురసొక్కులతో విరిపాన్పు డిగ్గి నీ

వెలమిని వచ్చుఠీవి మది నెన్నుదు నోమదహంసగామినీ!

	ఉ.	
పంత మి దేలనే పెదవిపానక మానక తాళఁజాలనే

యెంతటిదిట్టవే కసర కిప్పుడు నాకొకముద్దుఁ బెట్టవే

వంతల నేఁచకే మరుదివాణముఁ జూతు నటన్న దాఁచకే

యింతులమేటి! యింతచల మేటికిఁ జీటికి మాటిమాటికిన్.

